ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2024 ԹՎԱԿԱՆԻ  ՄԱՅԻՍԻ 30-Ի N 797-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ

Իրավական ակտի ընդունման անհրաժեշտությունը, ընթացիկ իրավիճակը և խնդիրները.
Հայաստանի Հանրապետության կառավարության 2024 թվականի մայիսի 30-ի «Արտաքին տնտեսական գործունեություն իրականացնող անձի օրինապահության հավաստագրի տրամադրման կարգը սահմանելու մասին» N 797-Ն որոշմամբ (այսուհետ` Որոշում) սահմանված են արտաքին տնտեսական գործունեություն իրականացնող անձանց օրինապահ համարվելու չափանիշները, ինչպես նաև օրինապահության հավաստագրի՝ մաքսային մարմնի կողմից տրամադրման կարգավորումները։ 
Վերոգրյալ դրույթների գործնական կիրառման արդյունքում առաջացել է արտաքին տնտեսական գործունեություն իրականացնող անձանց ներկայացվող առանձին չափանիշների հստակեցման, ինչպես նաև այդպիսի չափանիշների՝ անձանց կողմից բավարարված համարվելու կարգավորումների սահմանման անհրաժեշտություն։ Միաժամանակ, արտաքին տնտեսական գործունեություն իրականացնող անձանց օրինապահ համարելու առումով առաջացել է նաև որոշ չափանիշների լրամշակման անհրաժեշտություն: Մասնավորապես`
1) Որոշմամբ նախատեսված չէ, որ վարչական ակտերը վերաբերելի են անբողոքարկելի դարձած ակտերին, որի արդյունքում ստացվում է, որ դեռևս անբողոքարկելի չդարձած վարչական ակտերի հիման վրա արտաքին տնտեսական գործունեություն իրականացնող անձը (այսուհետ` անձ) կարող է զրկվել օրինապահության հավաստագրի ստացման հնարավորությունից, այնինչ` վարչական ակտը կարող է բողոքարկվել և բավարարվել ի օգուտ անձի:
2) Որոշմամբ նախատեսված չէ Եվրասիական տնտեսական միության անդամ պետություններից ներմուծվող ապրանքների մասով իրավախախտումների հայտնաբերման դեպքը, որի արդյունքում այդ պետություններից ներմուծվող ապրանքների մասով իրավախախտումներ թույլ տվող անձինք կարող են ստանալ օրինապահության հավաստագիր:
3) Որոշմամբ հստակեցված չէ նաև այն իրավախախտումները, որոնք վերացվում են ճշտված հարկային հաշվետվությունների ներկայացման արդյունքում:

[bookmark: _GoBack]Նախագծով նախատեսվում են նաև անձին ներկայացվող պահանջների՝ պահպանված համարվելու առանձին արժեքային և բնաիրային շեմեր՝ հաշվի առնելով որոշ իրավախախտումների՝ անձին օրինապահ համարելու առումով նվազ նշանակությունը։ Մասնավորապես, իրականացված վերլուծության արդյունքներով տարբեր տնտեսվարողներ իրենց կողմից իրականացվող գործունեության ընթացքում տարբեր իրավախախտումների կատարմամբ կարող են չբավարարել ներկայումս գործող՝ օրինապահության հավաստագրի տրամադրման պայմաններին, սակայն առկա գնահատականներով այդպիսի իրավախախտումները կրում են առավել նվազ նշանակություն՝ օրինապահության տեսանկյունից և առաջարկվող շեմերի կիրառմամբ նախատեսվում է այդպիսի իրավախախտումների կատարման հանգամանքը չդիտարկել օրինապահության հավաստագրի տրամադրման վերաբերյալ որոշումներ կայացնելիս։
Նախագծի շրջանակներում կարգավորվում են նաև օրինապահության հավաստագրի՝ անձին տրամադրելու եղանակին առնչվող նորմերը, մասնավորապես նախատեսվում է այդպիսի հավաստագիրը տրամադրել էլեկտրոնային եղանակով։ Նախատեսվում է որոշակիորեն երկարաձգել նաև անձին օրինապահության հավաստագիր տրամադրելու համար մաքսային մարմնի կողմից իրականացվող ուսումնասիրության ժամանակահատվածը՝ այդպիսի ուսումնասիրության ընթացքում անձին ներկայացվող առանձին չափանիշների պահպանվածության ստուգման և այլ գերատեսչություններին հարցումների իրականացման ժամանակատարությամբ պայմանավորված։
Նախագծով կատարվում են նաև որոշ տեխնիկական շտկումներ։
Կարգավորման առարկան, ակնկալվող արդյունքը.
Նախագծով նախատեսվում է կարգավորել անձին օրինապահության հավաստագրի տրամադրման՝ գործնականում ծագած խնդիրները, հստակեցնել օրինապահության համար անձին ներկայացվող առանձին չափանիշների պահպանվածության ստուգման կարգը։
Նախագծի ընդունման արդյունքում ակնկալվում է ապահովել անձանց օրինապահության հավաստագրերի տրամադրման գործընթացի անխափան ընթացքը՝ այդպիսի անձանց առանձին պարզեցումների տրամադրման նպատակով, ինչը կնպաստի ինչպես մաքսային ձևակերպումների ամբողջ ժամանակահատվածի, այնպես էլ՝ վարչարարական ծախսերի կրճատմանը:
Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
Նախագիծն առնչվում է ՀՀ կառավարության 18․11․2021թ․ N1902-Լ որոշմամբ սահմանված՝ «ՀՀ պետական եկամուտների կոմիտե» բաժնի 2․3-րդ կետով նախատեսված՝ «Օրինապահ հարկ վճարողների համակարգի կատարելագործում» միջոցառմանը։
Նախագծի մշակման գործընթացում ներգրավված ինստիտուտները և անձինք. 
Նախագիծը մշակվել է Հայաստանի Հանրապետության պետական եկամուտների կոմիտեի կողմից:
Լրացուցիչ ֆինանսական միջոցների անհրաժեշտության վերաբերյալ.
Նախագծի ընդունմամբ լրացուցիչ ֆինանսական միջոցների ներգրավման անհրաժեշտություն առկա չէ:
Պետական բյուջեի եկամուտներում և ծախսերում սպասվելիք փոփոխությունների վերաբերյալ.
Նախագծի ընդունմամբ Հայաստանի Հանրապետության պետական բյուջեում եկամուտների և ծախսերի ավելացում կամ նվազեցում չի նախատեսվում։
